
Prezident İlham Əliyev: 

Cənubi Qafqaz regionunda 
vəziyyət sülhə doğru inkişaf edir

Bunun üçün rəsmi Bakı 10 
noyabr 2020-ci il tarixli Üçtərəfli 
Bəyanata, eləcə də Azərbaycan, 
Rusiya və Ermənistan liderlərinin 
11 yanvar 2021-ci il razılaşmasına 
əsaslanır. Bu sənədlərlə hər iki 
ölkə üzərinə öhdəliklər götürüb və 
onları yerinə yetirməyə borcludur. 
Öhdəliklər sırasında kommuni-
kasiyaların açılması da var və 
Ermənistanın baş naziri etiraf edib 
ki, bu istiqamətdə konkret nəticəyə 
gəlinməlidir: “Hesab edirəm ki, 30 
illik blokadadan qurtulmaq üçün 
ciddi imkanlar mövcuddur. Düzdür, 
bu elə də asan məsələ deyil, 
amma mümkündür”.

Paşinyan deyib ki, 10 noyabr 
və 11 yanvar razılaşmalarına 
əsasən, Ermənistan Azərbaycan 
üzərindən Rusiya və İranla, 
Azərbaycan da, öz növbəsində, 
Naxçıvanla kommunikasiya və 
nəqliyyat əlaqələri qurmaq imkanı 
əldə etməlidir. Əslində, kommu-
nikasiyaların açılması zaman-
zaman gündəmə gəlib: “Əgər 
məqsədə nail olmaq istəyiriksə, 
Ermənistanı qarşılıqlı əsasda 
bölgə üçün əlverişli mühitə 
çevirməliyik”.

Bütün bunlar isə, təbii ki, iki 
ölkə arasında qarşılıqlı anlaşmaya 
gəlinməsini, sülh müqaviləsinin 
imzalanmasını zərurətə çevirir. Bu 
istiqamətində Azərbaycan da, Ru-
siya tərəfi də, hətta Avropa İttifaqı 
da ardıcıl səylərini davam etdirir. 
Avqustun 31-də Avropa İttifaqı 
Şurasının Prezidenti Şarl Mişelin 
vasitəçiliyi ilə Belçika Krallığının 
paytaxtı Brüsseldə Azərbaycan 
prezidenti İlham Əliyev və 
Ermənistanın baş naziri Nikol 
Paşinyan arasında növbəti, sayca 
dördüncü görüş keçirilib. Şübhəsiz 
ki, bu görüş də Cənubi Qafqazda 

daimi sülhün və əməkdaşlığın 
təmin olunması istiqamətində 
atılan mühüm addımdır. Hər bir 
görüşü qarşıya qoyulan hədəfə 
doğru istiqamətlənmiş addım kimi 
dəyərləndirməliyik. Regionda yeni 
reallıqların müəllifi olan  Prezident 
İlham Əliyev postmünaqişə 
mərhələsinin ümumi geosiyasi 
mühitinin formalaşmasında əsas 
söz sahibidir. Bu səbəbdən də, 
Brüssel görüşündə Azərbaycanın 
şərtləri gündəmdə olub. 
Ermənistanın müqavimətinə və 
Brüssel görüşündə real nəticələrin 
əldə olunmasına maneçilik 
törətmək cəhdlərinə baxmayaraq, 
Prezident İlham Əliyev konkret 
nəticələrin razılaşdırılmasına nail 
olub.

Bir müddət əvvəl Azərbaycan 
və Ermənistanın Xarici İşlər 
nazirliklərinin xətti ilə sülh sa-
zişinin mətni üzərində işə baş-
lamaq üçün qruplar yaratmaq 
barədə də razılıq əldə olunub. 
Hazırda regionda dayanıqlı 
sülhün və təhlükəsizliyin təmini, 
Azərbaycanla Ermənistan arasın-
da münasibətlərin normallaşdı-
rılması üçün sülh müqaviləsinin 
imzalanması ən vacib məsələdirr. 
Artıq bu istiqamətdə konkret 
addımlar atmağın vaxtı çatıb. 
Azərbaycan artıq iki ilə yaxındır 
ki, Ermənistana düşünüb-daşın-
maq üçün imkan verib. Amma 
Ermənistan indiyə qədər bu 
prosesdən yayınmağa çalışıb. 
Brüssel görüşü nəticəsində də 
məlum oldu ki, sülh müqaviləsi 
Bakının irəli sürdüyü və İrəvanın 
qəbul etdiyi məlum beş prinsip 
əsasında hazırlanmalıdır.

Brüssel görüşündə, təbii ki, 
humanitar məsələlər, minala-
rın təmizlənməsi, itkin düşmüş 

şəxslərin taleyi, sərhədlərin 
demarkasiyası və delimitasiyası 
məsələləri də diqqət mərkəzində 
olub. Kommunikasiyaların açıl-
ması da Brüssel görüşünün 
gündəliyində geniş müzakirə 
olunan məsələlərdən olub. Sevin-
dirici hal budur ki, Avropa İttifaqı 
da Rusiya kimi, Azərbaycanın 
müəyyənləşdirdiyi gündəliyi 
və reallıqları qəbul edir. Çünki 
Azərbaycan Prezidentinin mövqe-
yi ədalətə və beynəlxalq hüquqa 
əsaslanır. Demək olar ki, bütün 
beynəlxalq təşkilatların, eləcə də 
Aİ-nin qəbul etdiyi sənədlərdə 
ərazi bütövlüyümüz daim 
dəstəklənib, Azərbaycanın haqlı 
mövqeyi müdafiə olunub. Şarl 
Mişel də Brüsseldə Azərbaycan 
 Prezidenti və Ermənistanın baş 
naziri ilə üçtərəfli görüşün yekun-
larına dair mətbuata bəyanatında 
bildirib ki, uzunmüddətli, davamlı 
sülh istiqamətində öz dəstəyini 
bundan sonra da göstərməyə 
hazırdır. O, hər iki ölkənin əhalisini 
sülhə hazırlamağın vacibliyini 
bəyan edib. Eyni zamanda, deyib 
ki, son görüşdə əldə olunmuş 
razılaşmalar istiqamətində bəzi 
addımların atıldığını görmək 
sevindirici haldır. Cənab Mişel 
əlavə edib ki, təmsil etdiyi qurum 
hər iki ölkənin və onların xalqları-
nın rifahı naminə iqtisadi inkişafın 
irəliləyişinə təkan verməyə davam 
edəcək.

Regionda sülh yaradılması 
barədə Azərbaycan Prezidenti 
İlham Əliyev sentyabrın 2-də 
İtaliyanın “İl Sole 24 Ore” qəzetinə 
müsahibəsində də məlumat verib. 
Onun sözlərinə görə, Cənubi 
Qafqaz regionunda vəziyyət 
sülhə doğru inkişaf edir. Avro-
pa İttifaqı Şurasının Prezidenti 
və Ermənistanın baş naziri ilə 
üçtərəfli görüşdə razılığa gəlinib 
ki, bir ay müddətində Azərbaycan 
və Ermənistan xarici işlər nazirləri 
sülh sazişi ilə bağlı praktiki 
danışıqlara başlamaq məqsədilə 
görüşəcəklər: “Bu, bizim İkinci Qa-
rabağ müharibəsinin bitməsindən, 
demək olar ki, dərhal sonra irəli 
sürdüyümüz təklif idi. Biz bildir-
dik ki, bizim sülhə, sülh sazişinə 

ehtiyacımız var. Bununla razılaş-
maq üçün Ermənistana təqribən 
iki il lazım oldu. Zənnimcə, bu, 
görüşün ən mühüm nəticələrindən 
idi. Əlbəttə, bu sülh danışıq-
larının gedişatından çox şey 
asılı olacaq. Zaman çərçivəsi və 
məzmun nədən ibarət olacaq. 
Hesab edirəm ki, biz bir neçə ay 
ərzində sülh sazişini yekunlaşdı-
rıb imzalaya bilərik. Ermənistan 
tərəfi eyni iradə nümayiş etdirsə, 
zənnimcə, bu, realdır. Biz sülh sa-
zişinin üzərində qurulmalı olduğu 
beş baza prinsipini irəli sürdük və 
Ermənistan bunu qəbul edib”.

Prezident İlham Əliyev bildirib 
ki, Azərbaycan, Ermənistan və 
digər qonşularımızı birləşdirən inf-
rastrukturun yaradılması məsələsi 
də müharibənin bitməsindən sonra 
imzalanmış Üçtərəfli Bəyanatda 
öz əksini tapıb. Azərbaycan azad 
olunmuş ərazilərdə artıq irimiq-
yaslı infrastruktur layihələrinin 
icrasına başlayıb. Artıq Füzulidə 
inşa edilmiş birinci beynəlxalq 
hava limanı istifadəyə verilib. 
İkinci beynəlxalq hava limanının 
uçuş, enmə zolağı artıq fəaliyyət 
göstərir və tezliklə bu hava 
limanının da açılışı olacaq: “Biz 
elektrik stansiyaları tikmişik və 
elektrik xətləri çəkmişik. Avtomo-
bil yolları, tunellər, körpülər və 
dəmir yolları inşa edirik. Bütün 
işlər gedir və biz bu işləri yalnız 
qonşular ilə bağlılığı təmin etmək 
və daxili istifadə üçün görmürük. 
Bu səylər həmçinin Ermənistan 
vasitəsilə Azərbaycanı özünün 
Naxçıvan Muxtar Respublikası ilə 
birləşdirəcək Zəngəzur dəhlizinin 
icrasına yönəldilib”.

Aradan iki ilə yaxın vaxt 
keçsə də, artıq sülh prosesinin 
start götürdüyünü söyləmək olar. 
Ermənistan da bunda maraqlı 
olduğunu bəyan edir. Baş nazir 
Nikol Paşinyan parlamentdəki 
çıxışlarından birində bu barədə 
danışaraq rəsmi şəkildə bəyan 
edib ki, İrəvan Azərbaycanla 
konstruktiv danışıqlara hazırdır. 
Ancaq uzun zaman o, bunu ATƏT-
in Minsk qrupunun həmsədrliyi 
çərçivəsində görmək istəyirdi. 
Məhz bu çərçivədə danışıqlar 

prosesinin bərpasına çalışırdı. 
Paşinyan deyib: “Ermənistan 
Azərbaycanla sülh danışıqla-
rını bərpa etmək üçün təkliflər 
gözləyir. Sərhədlərin demarkasi-
yası və delimitasiyası üzrə işlərin 
intensivləşdirilməsi vacibdir. 
Təəssüf edirəm ki, siyasi səs-küy 
səbəbi ilə yazda planlaşdırılan 
nəticəni əldə etmək mümkün 
olmadı. Ermənistan–Azərbaycan 
sərhədinin bir sıra hissələrində 
qeyri-sabit vəziyyət proseslərin 
başlanmasına ciddi təhlükədir”.

Nəhayət ki, uzun  çək–
çevirdən sonra Ermənistan da 
Minsk qrupunun öz dövrünü 
başa vurması faktı ilə barışmalı 
olub. Azərbaycan bu formatın 
işləkliyini birmənalı şəkildə rədd 
edir. Ona görə də Brüssel danı-
şıqlarında Minsk qrupunun adı 
belə çəkilməyib. Sülh prosesi ilə 
bağlı addımlar isə davam edir. 
Prezidentlərin Brüssel görüşündən 
sonra Moskvada Ermənistan 
və Rusiya xarici işlər nazirləri 
Ararat Mirzoyan və Sergey Lav-
rov arasında təmas baş tutub. 
Görüşdə regional təhlükəsizlik və 
sabitliyin geniş spektri müzakirə 
edilib. Ermənistan və Azərbaycan 
tərəfindən sərhədlərin demarka-
siyası və sərhəd təhlükəsizliyi, 

regionda iqtisadi və nəqliyyat 
infrastrukturlarının blokadadan 
çıxarılması istiqamətində görülən 
işlər ətrafında fikir mübadiləsi 
aparılıb. 

Sülh prosesi ilə bağlı Prezident 
İlham Əliyevin mövqeyi qətidir. 
O, “CNN-Türk”ə müsahibəsində 
bu barədə açıq danışıb. Onun 
sözlərinə görə, rəsmi Bakı istəyir 
ki, Ermənistanla sülh müqaviləsi 
imzalansın. Ermənistan və 
Azərbaycan bir-birinin ərazi bütöv-
lüyünü tanısınlar və sərhədlərin 
delimitasiyası və demarkasi-
yası prosesi başlansın: “Əgər 
Ermənistan buna hazırdırsa, 
əgər Azərbaycanın bütün dünya 
tərəfindən tanınan ərazi bütövlü-
yünü tanımağa hazırdırsa, onda, 
əlbəttə ki, bölgəyə uzunmüddətli 
sülh gələcək. Biz bunu istəyirik və 
eyni zamanda, buna nail olmaq 
üçün indi konkret təkliflər də masa 
üzərindədir. Yolların açılması, 
Zəngəzur dəhlizinin yaradılması, 
bütün ticarət əlaqələrinin bərpası, 
yəni Cənubi Qafqazda uzun 
fasilədən sonra sülhün təmin 
edilməsi bizim maraqlarımıza 
cavab verir. Hesab edirəm ki, 
Ermənistanın da maraqlarına ca-
vab verir. Çünki Zəngəzur dəhlizi 
onların da maraqlarına xidmət 

edəcək. Onlar da dəmir yolu ilə 
həm İranla, həm Rusiya ilə əlaqə 
yarada bilərlər. Bu günə qədər bu 
əlaqə yoxdur və onlar üçün də 
yeni fürsətlər ortaya çıxacaq”.

Prezident İlham Əliyev 
Azərbaycanın sülh istiqamətində 
ardıcıl səylər göstərməsi ilə 
yanaşı, öz Silahlı Qüvvələrinin 
döyüş qabiliyyətinin artırılması-
na və maddi-texniki bazasının 
gücləndirilməsinə daim xüsusi 
önəm verdiyini də bildirib. Bu 
barədə o, Dördüncü Azərbaycan 
Beynəlxalq Müdafiə Sərgisinin 
iştirakçılarına müraciətində 
bəyan edib: “Ölkəmiz hərbi-
texniki sahədə dünyanın qabaq-
cıl dövlətləri ilə əməkdaşlığını 
inkişaf etdirməklə yanaşı, milli 
müdafiə sənayesi sahəsində 
də imkanlarını genişləndirir. 
Hazırda Azərbaycan aviasiya, 
naviqasiya, cihazqayırma və 
digər istiqamətlər üzrə dünya-
nın 50-dən çox ölkəsinin aparıcı 
şirkətləri ilə sıx əməkdaşlıq edir, 
ölkəmizin müdafiə sənayesi 
müəssisələrində istehsal olunan 
məmulatların həcmi ildən-ilə 
artır”.

Paşa ƏMİRCANOV, 
“Xalq qəzeti”

Ermənistan İkinci Qarabağ müharibəsində ağır 
məğlubiyyətə uğrayandan və noyabrın 10-da kapitulyasiya 
aktına imza atandan sonra regionda yeni reallıq yaranmış 
oldu. Vətən müharibəsini şanlı qələbə ilə başa vurmuş, 
BMT Təhlükəsizlik Şurasının məlum dörd qətnaməsini 
həyata keçirərək özünün ərazi bütövlüyünü təmin etmiş 
Azərbaycan öz siyasətini ardıcıllıqla aparır və son nəticədə 
Ermənistanla sülh müqaviləsi imzalamaqda israrlıdır. 

Ölkəmiz Brüsseldə böyük siyasi-diplomatik uğur qazandı

Azərbaycan masada şərtləri diktə 
etdi, Ermənistan isə əliboş getdi, əliboş 
da qayıtdı. Son qərarlarla Brüssel 
göstərdi ki, konkretlik ortaya qoymaq-
la vasitəçilikdə qərarlı və qətiyyətlidir. 
Sülh razılaşmasının ayrı bir abzas kimi 
görüşün nəticələrinə salınması və xarici 
işlər nazirlərinə layihə mətnlərinin hazır-
lanması üçün bir ay ərzində görüşmək 
barədə tapşırığın verilməsi göstərdi 
ki, Brüssel konkretlik mərhələsini 
sürətləndirib, bunu inteqrasiya 
mərhələsinə keçirir. Məhz bu konkretli-
yin olması irəliyə doğru əsaslı dönüşdür. 
Bu nəticə isə Azərbaycanın koordinasi-
yalı, rabitəli, gərgin, sistemli səylərinin 
nəticəsidir. Brüsselin konkretliyinin yaxın 
perspektivdə nəticəyönümlü olması ilə 
müşayiət olunacağı fonunda, təbii ki, 
bunu da biz müsbət qiymətləndirir və 
qiymətləndirəcəyik. 

Bu gün Azərbaycana, onun liderinə 
olan rəğbət, ehtiram, ən əsası, etimad 
göz önündədir. Buna isə Azərbaycan 
illər ərzində yürütdüyü etibarlı tərəfdaş 
imici ilə yiyələnib. Bu mövcud amil 
bundan sonrakı bütün mərhələlərdə 
proseslərin müsbət və sürətli inkişaf 
dinamikasında əsas zəmin rolunda çıxış 
edəcək.

“Nəqliyyat xətlərinin açılması ilə 
bağlı şərtlərin müzakirəsində əldə 
olunmuş nəticələri nəzərdən keçirdik” – 
kimi ifadənin yer alması ən diqqət çəkən 
məqamlardan biridir. Zənnimcə, bu ona 
dəlalət edir ki, ilk dəfə həllini gözləyən 
bəzi məsələlər üzrə vasitəçilik işində 

hansının daha maraqlı ya da dominant 
tərəf olduğu ifadə olunur. Bu isə Cənubi 
Qafqazda mümkün sülhün əldə olun-
ması ilə bağlı Brüsselin və Rusiyanın 
fokuslandığı məsələlər üzrə ayrılıqda 
öz baxışlarının olduğunu deməyə əsas 
verir. Avropanın isə siyasi dəst-xəttində 
daha fokuslu olduğu məsələlər humani-
tar məsələlər, cəmiyyətlərarası inteqra-
siyadır ki, bu baxımdan da hər iki tərəfin 
əhalisini uzunmüddətli və davamlı sülhə 
hazırlamağın vacibliyi ifadə olundu. 

Növbəti diqqət çəkən məqam 
Sərhəd Komissiyasının növbəti iclasının 
noyabrda Brüsseldə keçirilməsi ilə bağlı 
razılığa gəlinməsi idi. Düşünürəm ki, 
Brüssel bu məsələdə də alternativlik qa-
zanmaqda qətiyyətli olduğunu göstərir. 
Yəni Brüsselin vasitəçiliyi ilə həm də bu 
məsələlərlə bağlı görüşlərin mütəmadi 
xarakter daşıması və daşıyacağının 
bildirilməsi onu göstərir ki, Aİ nəbzi 
əlində saxlamaqda qərarlıdır. Ötən 
müddət ərzində danışıqlar prosesində 
Avropa İttifaqı Şurasının prezidenti Şarl 
Mişelin şəxsi təşəbbüsləri və rolunu da 
xüsusi qiymətləndiririk. 

Regionda və regionun hüdudların-
dan kənarda coğrafi-geosiyasi faktorlara 
və dəyərlərə baxışlarına görə qonşularla 
və ya regional, eləcə də, qlobal güclərlə 
uyğun olmayan fikirlərə malik olunsa 
da, bütün bu geostrateji ambisiyaların 
fərqliliyi reallığında Azərbaycan rəqabəti 
balanslaşdırır, toqquşan maraqları 
stabilləşdirir və nəticə etibarilə milli 
maraqlarını təmin edir. Əsas odur ki, 

hadisələrin gedişini qabaqlamaq, ya da 
qarşısını almaq daha mümkün deyil. 
Azərbaycan bilavasitə və dolayı yollarla 
xarici siyasətdə atacağı addımlarda süni 
gərginliyin tətbiq olunması ilə təzyiq və 
təsirləri aradan qaldırmağa, onları neyt-
rallaşdırmağa məharətlə və qətiyyətli bir 
şəkildə nail olur.  

Bu mərhələdə və vəziyyətdə isə 
Ermənistanın yeganə yolu beynəlxalq 
hüquqa söykənərək, konstruktiv marşrut 
üzrə irəliləməkdir. Beynəlxalq hüququn 
özü isə tarixi faktları tələb edir, onu irəli 
sürür. Bu mənada Azərbaycan məhz ta-
rixi torpaqlarını, məhz beynəlxalq hüquq 
çərçivəsində işğaldan azad etdiyi üçün 
indi də bütün şərtləri məhz bu prizma-
dan həm də qalib tərəf kimi diktə edir. 
Bu baxımdan da dövlətimizin əldə etdiyi 
Qələbə fundamentaldır, əsaslıdır və 
belə olduğundan onu yeni qələbələrə, 
əməkdaşlıq formatlarına, müttəfiqlik 
münasibətlərini dərinləşdirməyə imkan 
verir ki, bu amilin qarşısında heç bir re-
gional və beynəlxalq aktor duruş gətirə 
bilmir. 

İnkişaf strategiyası ilə regional 
iqtisadi məkanın dərinləşməsi arasın-
da birbaşa əlaqə mövcuddur. Cənubi 
Qafqazda bunun təmin edilməsi isə 
bilavasitə Azərbaycan – Ermənistan ara-
sında imzalanacaq sülh müqaviləsindən 
asılıdır. Sülh müqaviləsi də Azərbaycan 
tərəfindən irəli sürülən və Ermənistanın 
qəbul etdiyi beş prinsip üzərində qurulur. 

Avropa İttifaqı Şurasının prezidenti Şarl Mişelin vasitəçiliyi ilə baş 
tutan sonuncu Brüssel görüşü bir daha Azərbaycanın siyasi-diploma-
tik uğuru ilə nəticələndi. Belə ki, görüş əsnasında Ermənistanın baş 
naziri Nikol Paşinyan hər nə qədər cəhd etsə də, konkret nəticələrin 
əldə olunmasına mane olsun, bunu bacarmadı. Daha dəqiq desək, “sta-
tus”, “Dağlıq Qarabağ”, “ATƏT-in Minsk qrupu” kimi ifadələrin yenidən 
dövriyyəyə gətirilməsi cəhdləri baş tutmadı. Ermənistan – Azərbaycan 
münasibətlərinin normallaşması məsələsində Aİ-nin vasitəçilik formatı 
var. Qarabağ isə bütövlükdə Azərbaycanın öz daxili məsələsidir və bu, 
müzakirə predmeti deyil. Yəni proseslərin geriyə dönüşünün olmadığı 
kimi, qarşısının alınmasının mümkünsüzlüyünü də bu görüş bir daha 
sübut etdi. 

Azərbaycan sülh müqaviləsinin 
hazırlanmasında qətiyyətli 

mövqe nümayiş etdirir

Lakin ötən müddətdə Azərbaycanın 
sülhpərvər siyasətinin əksinə olaraq, 
Ermənistan sözdən əmələ fəaliyyətə 
keçməyib, İkinci Qarabağ nüharibəsində 
ordumuz tərəfindən tamamilə məğlub 
edilən işğalçı kapitulyasiya aktını imza-
lamasına baxmayaraq, öhdəsinə düşən 
vəzifələrin icrasından yayınıb. Məsələn, 
bütün hərbçilərini ölkəmizin ərazisindən 
çıxarmayıb. Həmçinin regionun inkişafı 
üçün nəzərdə tutulan Zəngəzur dəhlizinin 
işə salınmasına, kommunikasiyaların 
bərpasına laqeyd yanaşıb. 

Beləliklə, Ermənistan İkinci Qara-
bağ müharibəsindən sonra yuxarıda 
vurğuladığım kimi, verdiyi vədə, üzərinə 
götürdüyü öhdəliklərə əməl etməyib, 
sülhyaratma prosesini müxtəlif vasitələrlə 
ləngitməyə çalışıb. Bütün bunlar iş-
ğalçı ölkənin mahiyyətinin dəyişməz 
olduğunu, münaqişənin dinc vasitələrlə 
tənzimlənməsinə maraq göstərmədiyini, 
qəsbkarlıq siyasətini davam etdirməkdə 
israrlılığını sübuta yetirib. 

Belçikanın paytaxtı Brüsseldə 
Azərbaycan Prezidenti İlham Əliyev, 
Avropa İttifaqı (Aİ) Şurasının prezidenti 
Şarl Mişel və Ermənistanın baş naziri 
Nikol Paşinyan ilə keçirilən növbəti görüş 
də ölkəmizin sülhpərvər siyasətində 
qətiyyətli mövqeyinin təsdiqi kimi yadda 
qaldı. Çünki əvvəlki müzakirələrdə oldu-
ğu kimi, bu dəfə də sülh razılaşmasının 

əsas komponenti olaraq Azərbaycanın 
irəli sürdüyü 5 maddədən ibarət təklif 
və bunun əsasında predmetli danışıq-
ların aparılması qarşıya əsas məqsəd 
kimi qoyuldu. Bu sənəddə əsas məqam 
isə Azərbaycanın ərazi bütövlüyü oldu. 
Eyni zamanda, tərəflər arasında sərhəd 
məsələləri üzrə birgə komissiya yara-
dılması, birinci növbədə sərhədlərin 
delimitasiya prosesinə başlaması barədə 
razılıq əldə edildi. Avropa İttifaqının mina-
lardan təmizləmə, itkin düşmüş şəxslərin 
tapılması, eləcə də quruculuq işlərində 
Azərbaycana dəstək göstərməsi də 
razılaşmada öz əksini tapdı. Bütün bun-
larla yanaşı, nəqliyyat-kommunikasiya 
xətlərinin bərpası və qurulması, dəmir 
yolu və avtomobil yolunun çəkilməsi, 
İqtisadi Məşvərət Şurası mexanizminin 
yaradılması da qərara alındı. 

Yeri gəlmişkən, həmin sənəddə 
mühüm bir məqam–“Dağlıq Qara-
bağ” ifadəsi və ya keçmişin qalığı olan 
ATƏT-in Minsk qrupu (MQ) həmsədrlik 
institutina istinad yer almadı. Bu, Avropa 
İttifaqının İkinci Qarabağ müharibəsindən 
sonra yaranan yeni geosiyasi reallığı 
qəbul etməsi və öz mövqeyində bu re-
allığa əsaslanması demək idi. Həmçinin 
mövcud vəziyyət münaqişə həll olun-
duğuna görə, ATƏT-in MQ-nin lazımsız 
təsisata çevrilməsinin, Aİ-nin dəstəyi ilə 
Ermənistan və Azərbaycan arasında 

birbaşa danışıqları nəzərdə tutan yeni 
mexanizm və formatın yaranmasının 
təsdiqi idi. 

Bütün bunlar isə Aİ-nin dünyada 
mövcud olan ən böyük siyasi və iqti-
sadi mərkəzlərdən biri kimi, qərəzsiz 
və bitərəf mövqe tutmasından, 
Azərbaycan və Ermənistan tərəfdən 
də etimad göstərilməsindən, bu nüfuz-
lu təşkilatın Azərbaycan–Ermənistan 
münasibətlərinin normallaşdırılmasına 
maraqlı olmasından xəbər verir. 

Aİ Şurasının prezidenti Şarl Mişel 
üçtərəfli görüşdən sonra sərhədlərin de-
limitasiyası və sabit vəziyyətin ən yaxşı 
şəkildə təminatında irəliləyiş barədə 
bütün məqamların nəzərdən keçirildiyi-
ni bildirdi. Ümumiyyətlə, Aİ yekun sülh 
müqaviləsinin imzalanmasında, beləliklə, 
regionda sabitliyin təmin olunmasında 
maraqlı olduğunu bir daha bütün dün-
yaya nümayiş etdirdi. Bu məsələdə 
qeyd etdiyim kimi, Azərbaycanın irəli 
sürdüyü beş bəndlik sülh təklifinin əsas 
götürülməsi isə xüsusi diqqət çəkdi. Bu 
isə Aİ üçün Bakının vacib tərəfdaş oldu-
ğunu bir daha göstərdi. 

Azərbaycan İkinci Qarabağ müharibəsindən sonra regionda sabitli-
yin, əmin-amanlığın təmin olunması üçün Ermənistanla münasibətlərin 
normallaşması, sülh müqaviləsinin bağlanması istiqamətlərində davam-
lı çağırışlara, təşəbbüslərə başlayıb, bölgədə hər hansı yeni müharibə 
risklərinin minimuma endirilməsi üçün nüfuzlu dövlət başçıları, 
beynəlxalq təşkilatların rəhbərləri ilə təmaslarını genişləndirib. Eyni za-
manda, 2020-ci il noyabrın 10-da imzalanan Üçtərəfli Bəyanatla üzərinə 
düşən öhdəliklərin, qarşıya qoyulan vəzifələrin yerinə yetirilməsini 
diqqət mərkəzində saxlayıb. 


